
 

 

 

 

НАУКА, НОВЫЕ ТЕХНОЛОГИИ И ИННОВАЦИИ КЫРГЫЗСТАНА, № 4, 2020 

  

181 

 

 

 

 

DOI:10.26104/NNTIK.2019.45.557 

ТУРИЗМ 

ТУРИЗМ  

TOURISM 

 
Сарсеитова А.Ш. 

БАТКЕН ОБЛУСУНУН ТУРИСТТИК ОБЪЕКТИЛЕРИ 

Сарсеитова  А.Ш. 

ТУРИСТИЧЕСКИЕ ОБЪЕКТЫ БАТКЕНСКОЙ ОБЛАСТИ 

A.Sh. Sarseitova 

TOURIST SITES OF THE TALAS REGION 

УДК: 379.83+551.44 

Макала Баткен облусунун туристтик-экскурсиялык 

маршруттарынын учурдагы абалын изилдөөcүнө арналган. 

Азыркы шартта, дүйнө туруксуз саясий жана экономика-

лык кырдаалга туш болуп, ички туризмди өнүктүрүү көй-

гөйү актуалдуу болуп жатат. Баткен облусу келечектүү 

аймак, анткени анын маданияты, тарыхы жана этногра-

фиясы жагымдуу ресурс болуп саналат, ага кыргызстан-

дыктар жана чет өлкөлүк туристтер тарабынан кызыгуу 

көрсөтүлөт. Макаланын максаты - региондо заманбап на-

тыйжалуу жана атаандаштыкка жөндөмдүү маданий-

билим берүүчү туристтик комплекс түзүү үчүн шарттар-

ды изилдөө, ал бир жагынан жарандарга эс алуу укугун, 

руханий өнүгүү үчүн кеңири мүмкүнчүлүктөрдү жана рес-

публиканын жашоочуларынын, Кыргызстандын жаранда-

рынын жана чет өлкөлүк жарандардын ар кандай турист-

тик кызматтарга болгон муктаждыктарын канааттан-

дырат, аймактын экономикасынын өнүгүшүнө, Баткен 

облусунун табигый-рекреациялык жана маданий-тарыхый 

потенциалын сактап калуу жана сарамжалдуу пайдалануу. 

Көрсөтүүчү жайлардын болушуна карабастан, республи-

када туризмдин ар кандай түрлөрүн өнүктүрүүгө мүмкүн 

болгон бир катар көйгөйлөр бар, алар Баткен облусунда ту-

ризм индустриясынын өнүгүшүнө олуттуу тоскоол болуу-

да. Бул макалада Баткен облусунун туристтик-экскурсия-

лык маршруттарынын учурдагы абалын изилдөө жана 

талдоо жыйынтыктары келтирилген. 

Негизги сөздөр: үңкүр, капчыгай, көл, чеб, Айгүл-Таш 

тоосу, өсүмдүктөр катмары, Фергана өрөөнү. 

Статья посвящена исследованию современного сос-

тояния туристско-экскурсионных маршрутов Баткенской 

области. В современных условиях, когда в мире наблюдае-

тся нестабильная политическая и экономическая обста-

новка, проблема развития внутреннего туризма станови-

тся наиболее актуальной. Баткенская область является 

перспективным регионом, поскольку ее культура, история 

и этнография представляют привлекательный ресурс, к 

которому может быть проявлен высокий интерес со сто-

роны кыргызстанских и зарубежных туристов. Целью 

статьи является исследование условий для создания в ре-

гионе современного эффективного и конкурентоспособного 

культурно-познавательного туристского комплекса, обес-

печивающего, с одной стороны, права граждан на отдых, 

широкие возможности для духовного развития и удовлет-

ворения потребностей жителей республики, граждан 

Кыргызстана и иностранных граждан в разнообразных 

туристических услугах, с другой вклад в развитие экономи-

ки региона, сохранение и рациональное использование при-

родно-рекреационного и культурно-исторического потен-

циала Баткенской области. Несмотря на наличие объектов 

показа, благодаря которым в республике можно развивать 

различные виды туризма, существует ряд проблем, кото-

рые заметно тормозят развитие туристской отрасли 

Баткенской области. В статье приведены результаты ис-

следования и анализ современного состояния туристско-

экскурсионных маршрутов Баткенской области.  

Ключевые слова: пещера, ущелье, озеро, крепость, го-

ра Айгуль-Таш, растительный покров, Ферганская долина. 

The article examines the current state of tourist routes of 

the Batken region. In modern conditions, when the world has 

witnessed the unstable political and economic situation, the 

problem of development of domestic tourism is becoming more 

urgent. The Batken region is a promising region, as its culture, 

history and ethnography are an attractive resource that can pro-

voke a great interest of Kyrgyz and foreign tourists. The purpose 

of this article is to study the conditions for the creation in the 

region of modern efficient and competitive cultural and educa-

tional tourist complex providing, on the one hand, the rights of 

citizens to rest, opportunities for spiritual development and ful-

fillment of needs of residents of the republic, citizens of Kyrgyz-

stan and foreign citizens in a variety of tourist services; on the 

other hand, the contribution to the economic development of the 

region, conservation and management of natural and 

recreational, cultural and historical potential of the Batken 

region. Despite the existence of the demonstration objects, 

thanks to which the country can develop different types of tou-

rism, there are a number of problems that significantly impede 

the development of the tourism industry in the Batken region. 

The paper presents the results of research and analysis of the 

current state of tourist routes of the Batken region. 

Key words: cave, gorge, lake, fortress, Aigul-Tash moun-

tain, vegetation cover, Ferghana valley. 

Баткен облусу 1999-жылдын 12-октябрында Ош 

облусунан бөлүнүп чыккан.  Анын курамына: Баткен, 

Кадамжай, Лейлек райондору, Кызыл-Кыя, Сүлүктү, 

Баткен, Исфана шаарлары жана 189 айыл аймагы 

кирет. Облустун борбору Баткен шаары. Облусуттун 

аймагы өлкөнүн түштүк-батышында жайгашкан, 

анын чек арасынын ¾ бөлүгү эл аралык  болуп эсеп-

телет. Түштүк, батыш жана түндүк-батышынан Та-

жикстан менен, түндүгүнөн Өзбекстан менен, чыгы-

шынан Ош облусу менен чектешет.  

Аянты – 17,0 миң кв. км., Кыргыз Республикасы-

нын жалпы территориясынын 8,5% пайызын ээлейт. 

Баткен облусунун калкынын саны – 382,4 миң киши, 

өлкөнүн жалпы калкынын санынын – 7,9% пайызын 

түзөт.  

Баткен облусу Туркестан жана Алай кырка тоо-

лорунун тоо тармактары менен тоо этектерине  чир-

кешкен  Фергана өрөөнүнүн түштүк тоо этектерин 

ээлейт. Бул тоолордун кырка жондорунун бийиктиги 

4000-5000 м жогору. Эң бийик жерлери: Туркестан 

тоосунун бийик жери – 5621 м (Кожо-Бакырган суу-

сунун жогорку агымым), Алай тоосунун бийик жери 

– 553 м (Сох суусунун бассейни Тилбе суусунун жо-

горку агымы). Облусттун территориясында Кыргыз-

стандын эң жапыз жери орун алган, анын бийиктиги 

деңиз деңгээлинен 401 м. Аймактага суулардын башы 

Туркестан менен Алай кырка тоолорунун башатынан 

башталат дагы, Сырдарыя бассейнине барып куят. 

Алардын ичинен эң ири суулар: Исфайрам, Шаймер-

ден, Сох, Исфара, Исфана, Кожо-Бакырган. Баткен 

облусунда жалпысынан 720 кв. км. аянтты ээлеген 

530дан ашуун мөңгү катталган.  

Облустун климаты негизинен континенталдуу: 

жайкысын кургак жана жылуу мээлүүн, кышкысын 

мээлүүн суук. Улам бийиктеген сайын жылуулуктун 

темпи төмөндөй баштайт, ал эми жаан-чачындын кө-

лөмү жогорулоого өтөт.  

Өсүмдүктөр бийиктик деңгээлинен тикеден тике 

көз каранды болгондуктан ар түрдүү тилкеде айырма-

луу өсөт. Тоо этектериндеги түздүктөр чөл өсүмдүк-

төрү менен капталган (баялыш, эрмен, крокус же бай-

чечекей). Тоо этектериндеги зона (1300-2200 м) 

жарым чөл жана субтропикалык типтеги талаалардан 

турат. Бөксө тоолор менен орто бийиктиктеги тоо 

кыркаларында (2000-3400 м) токой шалбалуу талаа 

түздүктүү алкак орун алган, бул жерде арча токойло-

ру басымдуулук кылат. 3000 метрден жогорку бийик 

тоолуу алкактарын болсо субальпы, альпы шалбаа-

лары ээлейт.  

Облусттун негизги туристтик объекттери. 

1. Кан чеби. Сох суусунун орто ченинен Аб-

голь (көлдөн чыккан суу) агымы келип кошулат. Аб-

голь суусунун башкы агымынын тектирлүү жеринде 

ушундай эле аталыштагы калк отурукташкан жер 

жайгашкан. Ошол Абголь кыштагынын жогору жа-

гында Кокон хандыгынын (XVII к.) улуу күчүн чагыл-

дырган Кан (Кудаяр хан чеби) аттуу чеп орун алган.  

Кудаяр хандын бийлиги учурунда анын буйругу 

менен аскерлери тарабынан ушул чеп курулган. Бул 

чеп салынып бүткөндөн кийин чептен ары карай бир 

дагы душман өтө алган эмес. Аталган чеп бүгүнкү 

күнгө чейин жакшы абалда сакталып калган.  

Чепти бирдей эмес эки бөлүккө терең ойдуң бө-

лүп турат. Чептин бир бөлүгү тоо бооруна жантайта 

салынгандыктан айрым гана жерлери чептин белгиле-

рин берип турганы болбосо, кеңири жайылган кашаа-

га окшошуп чеп экендиги анчейин байкалбайт. Ал 

эми Сох өрөөнүнүн батышындагы гарнизон орун ал-

ган чептин экинчи бөлүгү коргон сепил экендигинен 

дароо кабар берет. Чептин эки бөлүгү тең бири-бири-

не узун коридор боюнча кууш тосмо менен туташты-

рылган. Чептин коридор аркылуу туташкан жеринде, 

куруучулардын ою боюнча, чептин башка коргон 

сепилдеринин бурчтарын дагы коргоого ала турган 

конус түрүндөгү мунара көтөрүлгөн. Чептин узундугу 

500 метр, туурасы 100 метрге жакын. Аянттын тегере-

гинде 2-2,7 метр бийиктикте бир катар коргонуучу ду-

балдар орун алган, ал дубалдардын боорунан мылтык 

ж.б. курал жарактар үчүн шахмат түрүндө жайгашкан 

тешиктерди көрүүгө болот. Бул аянт сай аркылуу эки 

бөлүккө бөлүнгөн, албетте чеп дагы ошол аянттан 

орун алгандыктан ал дагы эки бөлүктөн турган. Түш-

түк тарабы күнүмдүк тиричилик максатында пайдала-

нылган. Бул  жерде курулуш калдыктары дагы учу-

райт. Эки дарбаза орнотулган. Бири түштүк-батыш 

бурчунда, бул кирүү дарбазасы болгон деп болжолдо-

нот, экинчиси, түндүк тарабында жайгашып, чептин 

түштүк бөлүгү менен түндүк бөлүгүн бириктирип 

турган. Алардын ортосунда чакан өтмөк орун алган.  

Кирүүчү дарбаза менен тутумдаштыргыч дарба-

занын айланасында, чептин бурчтарында жана бор-

бордук бөлүгүндө бекем жана кубаттуу салынган, 



 

 

 

 

НАУКА, НОВЫЕ ТЕХНОЛОГИИ И ИННОВАЦИИ КЫРГЫЗСТАНА, № 4, 2020 

  

183 

 

 

 

 

DOI:10.26104/NNTIK.2019.45.557 

диаметри 3 метрди түзгөн коргонуу курал-жаракта-

рына ылайыкташтырылып көңдөй мунаралар курул-

ган.  

Мындай түрдөгү кубаттуу коргонуу чеби XVIII 

к. аягы XIX кылымдын башында Фергана өрөөнүндө 

пайда болгон, Орто Азия чөлкөмүндөгү эң жаш мам-

лекеттердин бири Кокон хандыгы үчүн керек болгон. 

Кокон бийлиги аймагын, бийлигин кеңейтүү үчүн 

баардык мүмкүн болгон аракеттерди ишке ашырган, 

ал үчүн тоолук тажиктерди, көчмөн калктарды, алар-

дын ичинен согуштук күч аракети менен айырмала-

нып турган кытай кыпчактарын пайдаланган. Эң кыс-

ка убакыттын ичинде Кокон хандыгы Сырдарыя 

өрөөнүнүн көпчүлүк аймагын басып алып, аны менен 

бирге Памирдеги көчмөн кыргыздардын аймагына 

аскердик алдыңкы пункттарды орноткон. Он тогузун-

чу жүз жылдыктын жыйырманчы жылдарында кокон 

бийлигинин чек арасы батышынан Туркестандын Жи-

зак шаарына чейин, түндүгүнөн казак, кыргыз жерге-

синин аймагы Балхаш менен Ил дарыясына чейин 

жеткен. Мындан тышкары чыгыш тарапка да жүрүш-

төр жасалып турган. Хандык ошол учурда басып ал-

ган аймактарына жыйырмага жакын коргон чептерди 

курган. Кудаяр хан (Худояр хан) Кокон хандыгын-

дагы өзбөк мин династиясынын  он биринчи ханы. 

Кудаяр хан (1829-1879) Кокон хандыгын 1845-58, 

1862-63, 1865-75-жылдар арасында бийли башында 

турган. Анын жүргүзгөн бийлиги бухара эмирлиги 

менен болгон дүрбөлөңдүү чыр-чатактар жана Рос-

сиядан артка чегинген орус-кокон согуштары менен 

мүнөздөлөт. Ал жүргүзгөн отуз жылдык бийлигинде  

урук-туугандары тарабынан төрт жолу бийликтен ку-

латылып, бирок кайра аларды жеңип бийликке келип 

турган.  

Чептин экинчи тарабы болгон түндүк бөлүгү 

түштүк бөлүгүнөн эки эсе кичине келет. Анын түн-

дүк-батыш бурчунан төрт бурчутуу үч курулуш уран-

дылары учурайт. Айрым жерлеринде коргон чепке 

тутумдаш салынган курулуш издери байкалат. Түш-

түк бөлүгүндө фланкировкаланган эки мунаралуу 

чептин түндүк менен түштүгүн бириктирген дарбаза 

орун алган. Чеп белгилүү бир геометриялык формага 

ээ эмес жана көз менен анын өлчөмүн аныктоо да 

мүмкүн эмес. Стратегиялык өңүттөн чептин жайгаш-

кан орду абдан ыңгайлуу жана оңой-олтоң кирүүгө 

мүмкүн эмес; бир тарабын тик аскалуу адыр тоо кап-

тап турат, экинчи тарабын болсо тоолор ээлеп жатат. 

Сох суусунун өрөөнүн бүтүндөй бойдон чеп көзөмөл-

дөп турган. Катаал жайдан орун алган чептин дагы 

бир эң татаал жагы чептегилерди суу менен камсыз-

доо болгон; эгер жалгыз арыктын көзү бүтөлүп кала 

турган болсо анда суусуз калууга мүмкүн эле.  

Чептин кире бериш аянтынан таш бетине тар-

тылган жаныбарлардын, атчандардын, төөчөндөрдүн 

сүрөттөрү чегилген таш плитаны көрүүгө болот. Би-

рок ал таш чеп коргондон алда канча улуу, башкача 

айтканда байыркы доорго туура келээри бышык, ан-

дыктан чепке тиешеси жок.  

Жергиликтүү тургун Азамат Ормоновдун айты-

мында, "Бул чепти Кудаяр хан коргонуу максатында 

курдурган. Чеп салынган бул аймак тегерек-четке то-

лук көз чаптырууга эң ыңгайлуу болгон. Душман кан-

дай гана жол менен келбесин бул жерден дароо көрүн-

гөн. Хандын эң көп аскерлери ушул жерде жайгаш-

кан. Чептин топурак дубалдарынан аскерлердин мыл-

тык коюп ата турган көзөнөктөрү кездешет. Ал эми 

көзөнөктүү калың дубалдар коргонуучу щит катары 

кызмат кылган. Бул чеп курулуп жатканда жакынкы 

жерде суу жок болгон. Чепти салуу үчүн миңдеген 

кишилер иштешкен. Топурак, таш жана суу курулуш 

материалдарын жогору карай алыстан ташып келүүгө 

туура келген. Тунук-Суу айылынан чепке чейин эки 

катар болуп тизилген адамдар колдон колго өткөрүп 

жогору ташышкан. Улуу кишилердин айтымында, 

бул курулушка жүздөгөн кишилер мажбурланган, 

алар чынжырдай болуп катар тизилип алышып, күн-

дүн кандай гана аба ырайы болбосун, сууну колдон 

колго өткөрүп жеткиришкен. Эгер кимде ким каршы-

лык көрсөтүп баш ийбеген болсо, аларды ошол замат 

курулуп жаткан дубалга кошуп шыбап салышкан, ал 

жерден чапанга оролгон кишилердин сөөктөрү табыл-

ган. Кудаяр хандын сепили кумдан тургузулган. Чеп-

ке кире бергенде согуштук аскер мунарасын көрүүгө 

болот. Жадакалса бышкан кирпич дагы бузулуп жок 

болуп кетүүгө жөндөмдүү. Ал эми кумдан салынган 

бул мунара бүгүнкү күнгө чейин сакталып келет".  

Тарыхый булактарда чеп тууралуу маалымат 

жокко эсе. Бир гана жалгыз эскерүү кыргыз элинин 

кокон эзүүсүнө жана жергиликтүү башкаруучу Алим-

кыпчактын бийлигине каршы күрөшү учурундагы 

маалыматтарда  Сох деген аталыш менен эскерилет.  

Он жетинчи жылдары коммунисттик субботник 

учурунда чептин ичине кара өрүк бакчасы отургузул-

ган. Кокон ханынын бул чеби тарыхтын уникалдуу 

эстелиги экендиги талашсыз. Бирок, тилекке каршы, 

азыркы учурга чейин мамлекет тарабынан коргоого 

алынбай келет. Мурда бул чептин дубалдарын ура-

тып, жергиликтүү калк өз үйлөрүнө материал катары 

колдонушкан. Бирок кийинчирээк дубалдарды ташып 

кеткен жергиликтүүлөр кырсыкка учурагандан кий-

ин, кайра чептин ураган жерлерин калыбына келти-

ришкен. Себеби эл ичинде Кудаяр хан дагы деле бул 

аймакты кайтарат деген ишеним бар, мындан улам 

анын ачууланган духунан жергиликтүүлөр кооптонуп 

турушат. 

2. Кан-и-Гут үңкүрү. Кыргызстандын Баткен 

облусунун батышында жайгашкан Кан-и-Гут үңкүрү 

региондо олуттуу маданий баалуулукка ээ таң калаар-

лык жерлердин бири. Бул жер Улуу Жибек Жолунун 

эң маанилүү багыттарынын бири болгон. Кан-и-Гут 

үңкүрү башынан эле табигый үңкүр болуп, күмүш 

баш болгон бир топ кендердин запасын камтып турат. 

Кан-и-Гут үңкүрү тууралуу алгачкы эскерүүлөр Евро-

пада Авицен катары белгилүү, Абу Али ибн Синанын 

эмгектеринде кездешет. Кен казуу иштери 1500 жыл-

дан бери уланып келет, азыркы убакка чейин анын 

анык масштабы такталбай элек. Бүгүнкү күндө үңкүр-

дүн белгилүү болгон узундугу 6 чакырымдан бир аз 

узун аянтта созулуп жатат, анын жарымына жакын 

бөлүгү жакында эле 2017-жылы ачылган.  

Үңкүр байыркы заманда эле адамдарды кызык-

тырып келген. Ал жерден байыркы кишилердин из-

дери жана биздин доорго чейин эле башталып IX кы-

лымда аяктаган кен казуу иштеринин көп сандаган 

калдыктары табылган. Кен казылып бүткөндөн кийин 

бул жер каралбай калган, бирок унутулган эмес. Үңк-

үрдө чексиз кен байлык катылып жатат деген ула-

мыштар айтылган, мындан улам бул жакка, өлүм 

жазасы берилген кишилер Кан-и-Гут үңкүрүнүн сан-

сыз өтмөктөрүнөн чыга албай калып калууга же ал 

жактан кен байлык менен чыгууга буйрук берилип 

жөнөтүлгөн. Ар бир доордо үңкүр ар кандай максатта 

колдонулган. Фергана өрөөнүнүн ханы үңкүрдү өзүнө 

жакпаган кишилерди камакка ала турган түрмө катар-

ы пайдаланган, ал эми советтер союзу мезгилинин 

эрте жылдарында  бул жер басмачылардын баш калка-

лоочу жашыруун жери болгон.  

Кан-и-Гут үңкүрүнүн өтмөктөрү жана залдары 

боюнча аздыр-көптүр деталдуу маалымат берген ал-

гачкы изилдөө иштери 1920-жылы советтик инженер-

геологдору тарабынан жүргүзүлгөн.  

Кан-и-Гут үңкүрү бүгүнкү күнгө чейин мурда-

гыдай эле толук изилденбеген уникалдуу маданий-

тарыхый эстелик  бойдон калууда.  

3. Айгүл-Таш тоосу. “Айгүл” бул – жергилик-

түү шартка ылайыкташкан, Кыргызстандын түштү-

гүндөгү, "рябчик" түркүмүнө кирген эндемик гүл 

өсүмдүгү. Гүлдүн илимий аталышы Fritillaria  (лат. 

Fritillus – оюн кубиктери салынган гүлдүн таажысы 

сымал стакан) деп аталат. Орус тилиндеги "рябчик" 

аталышы гүл желекчелеринин  ала-була чаар түстөрү-

нөн улам жана ушундай эле түскө ээ рябчик чымчы-

гынын атынан улам келип чыккан. "Рябчиктер" - 

мандалак, байчечекей, нарцис, лилия, ландыш, коңгу-

роо гүлү сыяктуу пияз сымалдуулардын тобуна жа-

кын келет. 

 "Айгүл" – бул бою 1-1,5 метрге чейин жеткен, 

узун жашыл жалбырактар каптаган сөңгөк сабактуу 

гүл өсүмдүгү. Илимпоздордун айтымында, айгүл гүлү 

жети жылда бир гана өсүп чыгат жана жети жылдан 

кийин гана гүл ачат. Ошондой эле жыл сайын бирден 

гана кызгылт сары түстөгү гүл мөмөсү кошулуп ту-

рат. Мындан улам гүлдү көрүп, анын жашын аныкта-

са болот. Улуттук Илимдер Академиясынын маалы-

матына ылайык, бул эндемик Туркестан тоо кыркала-

рынын боюндагы Баткен облусунда гана кездеш-

кендиктен жок болуп бара жаткан өсүмдүктөр түрүнө 

кирет, ошондуктан Кыргызстандын Кызыл китебине 

да киргизилген.  

Мындан дагы кызыктуусу айгүл гүлү Кара-Бу-

лак айылынын жанындагы Айгүл-Таш деп аталган 

аска таштуу тоонунун чукул капталында гана өсөт. 

Аталаган аска таштуу тоо Баткен облусунан 15-18 

чакырым алыстыкта жайгашкан. Бул жер үчүн апрель 

айы кооздуктун мезгили. Себеби апрель айында айгүл 

гүлү гүл ачып, тоо бетин көрккө бөлөйт. Айгүл гүлү-

нүн ачканын ким көрсө, ал чексиз бакытка бөлөнөт 

деп эсептелинет. Бирок аны көрүү баарына эле буй-

руй бербейт, себеби гүлдөө мезгили болгону эки жу-

мага гана созулат.  

Ошондой эле гүлдүн дагы бир уникалдуу өзгөчө-

лүгү Айгүл-Таш аска таштуу тоосунун күңгөй бетин-

де эмес, көлөкөлүү тескейинде өскөндүгү. Тескей 

тарабын көлөкөлөтө тоскон тоо болсо эл ичинде Козу-

Улан-Таш деп аталат. Айгүл гүлү тууралуу дагы бир 

кызыктуу факт: ал, ай толгондо гана гүл ачат. Бир ка-

раганда гүлдүн ичинен шүүдүрүм тамчыларды бай-

коого болот, алар эл ичинде "Айгүлдүн көз жашы" деп 

аталат. Перс тилинде бул гүл "Марьямдын көз жашы", 

Европада "Мариянын көз жашы" же "Богородицанын 

/ Мадоннанын көз жашы" деген аталыштарды алып 

жүрөт. Жергиликтүү уламыштарда, жомоктордо, 

мифтерде аны тоолуу аймактын символу, сүйүүнүн, 

бакыттын, эрктүүлүктүн  гүлү катары белгилүү.  

Албетте мындай кооз, сулуу гүл тууралуу ула-

мыштар айтылбай койбойт. Эл арасында айтылып 

жүргөн эң белгилүү уламыштардын бири төмөндө бе-

рилет. 

Илгерки өткөн заманда Туркестан тоо кыркала-

рынын этектеринде, азыркы Баткен аймагында, тоо 

өрөөнүн бойлой бай жана атактуу хан Урбохан баш-

карган көчмөн кыргыз уруусу жашаган. Күндөрдүн 

бир күнүндө хан көздүн жоосун алган сулуу кыздуу 

болот, ага Айгүл деген ысым ыйгарышат. Ал аппак 

жүздүү, узун бойлуу, мажүрүм талдай ийкемдүү, жаш 

чырпыктай керилген кыз болот. Арадан убакыт өтүп, 

Айгүл ата-энесин, кошуналарын кубанткан, колунан 

көөрү төгүлгөн уз, акылдуу, боорукер, ак көңүл кыз 

болуп бой жетет. Көргөндөрдүн баардыгы анын жөн-

дөмдүүлүгүнө, чыйрактыгына, сыйчылдыгына сукта-

нышат. Айгүлдү баардыгы анын сулуулугун айтып 

мактанбагандыгы, айланасындагылардын баардыгы-

на жасаган жакшы мамилеси, эмгекчилдиги үчүн аб-

дан жакшы көрүшөт.  

Айгүлгө табият бир гана эмгекчилдик менен 

жөнөкөйлүктү эле эмес мукамдуу үн дагы тартуулайт. 

Анын ырдагынын айылдын баардыгы, улуу-кичүү 

дебей угушат.  

Ошентип бой жетип, турмушка чыгуу курагы да 

келет. Жергиликтүү бир топ жаш балдар анын жүрө-

гүн багындырууга аракет кылышат; кимдир бирөө 

эрдиги менен, кимдир бирөө белектери менен; бирок 

ал жөнөкөй жана күчтүү Козу-Улан аттуу жигитке 

ашык болуп калат. Ал жакынкы хандыктын мекенин 

сүйгөн, эрктүү, күчтүү, элинин чыныгы коргоочусу 

атка конгон уулу болот. Козу-Улан бала чагында жол-

суз аска беттерине чыгып, тоо кыркаларын, бийик 

жон-кырларды багындырууну жакшы көргөн. Аны 

досторунун бирөөсү дагы күрөштө жеңе алган эмес, 

ал эми ат чабыштарда эч ким ага тең келе алчу эмес, 

ошондуктан жигиттер арасында урмат-сыйга ээ бо-

луп, жүрүштөрдүн жол башчысы, кол башчысы болуп 

калган.  

Эки жаш бири-бирин аябай сүйөт. Таза, тунук 

мамилелери менен эл ичинде да сый-урматка ээ болу-

шат. Айгүлдүн атасы кызына бакыт каалап, алардын 

мамилесин колдойт.  

Ошентип, жаштар үлпөт тойго кам көрүп жаткан 

мезгилде айылга дүрбөлөң түшөт. Душмандардын 

сансыз колу тынч жаткан бейкапар элди басып алууга 

кол салат. Ошондо эл башында турган хан Козу-

Уланга кол топтоп, элди эген душмандарга каршы, эл 

үчүн, жери үчүн күрөшүүгө буйрук берет. Душман-

дардын мизин заматта майтарабыз деген ишеним 

менен Козу-Улан, үй-бүлөсү менен сүйгөнү Айгүлдү 

тойго даярдана берүүлөрүн айтып жүрүшккө аттанат. 

Ал Айгүлдү канчалык сүйсө дагы мекенди коргоо 

милдети ал үчүн биринчи орунда турган.  

Ошентип көп өтпөй душмандар кырылып, жеңи-

лет. Бирок согуш аскерлеринин алдыңкы катарында 

салгылашкан Козу-Улан көз жумат. Салгылаш учу-

рунда дароо душмандын беш атчаны кол салган жаш 

баатыр тайманбастык менен акыркы күчү калганча 

согушуп үчөөнү жыгат. Душмандардын эки атчаны 

тирүү калат дагы, алардын бири Козу-Уландын 

жонуна ат менен чаап келип найза саят.  

Душмандарды толугу менен жок кылган баатыр-

дын достору анын жүрөгүн болочоктогу жубайы айт-

кандай ага алып келип беришет. Айгүл эң кооз кий-

имдерин кийип, курбуларын чогултуп алып Козу-

Уландын жүрөгүн эң бийик тоого алып барып көмөт, 

өзү болсо ызасына чыдабай кошуна турган аска тоо-

луу таштын чокусунан боюн таштайт. 

Бир нече күндөн кийин, кандын тамчылары 

калган жерден таң калычтуу кооздуктагы гүл өсүп чы-

гат дагы, ал эл ичинде "айгүл" деген атка конот. Ал 

эми жүрөгү тоодой коркпогон кыз боюн таштаган 

тоонун аскасы "Айгүл Таш" деп аталып калат. Баатыр 

жигит Козу-Уландын жүрөгү көмүлгөн тоо болсо 

"Козу-Улан-Таш" аталышына ээ болот. Ошентип бул 

тоолор эки жаштын тунук, таза сүйүүсүнүн күбөлөрү 

болуп калат. Мындан улам жергиликтүү эл, эми эч ка-

чан ажырашпоо үчүн сүйүшкөндөр баары бир өлгөн-

дөн кийин жолугушту деп ишенишет. 

4. Каравшин капчыгайы. Каравшин капчы-

гайы географиялык жактан Матча тоолорунун батыш 

тарабына жакын, Туркестан тоо кыркаларында жай-

гашкан. Саясий жана административдик жактан Бат-

кен облусуна караштуу Баткен районуна тиешелүү. 

Туркестан тоо кыркаларынын аймагы (Памир-Алай 

системасы) жапайы, шамал ырылдаган аймагы, каш-

кайган агын суулары, альпы шалбаалары, мөңгүлөрү, 

тегерете курчаган беш миң метрлик чокулары,  циви-

лизациянын бир дагы кыпыны жок жаратылышы ме-

нен түштүк америкадагы Патагония регионун эске 

салат. Бул жерде техникалык жактан татаал жүрүш-

төрдү каалагандар үчүн жеңилинен эң татаалына чей-

ин бир нече кызыктуу маршруттар бар. Каравшин 

капчыгайы туристтер менен альпинисттердин ара-

сында белгилүү жерлердин бири.  Капчыгайда,   Асан 

жана Үсөн чокусу ( 4230 м), Кыркчилте чокусу (4810 

м) айрым булактарда (4507 м), Пирамида чокусу 

(5509 м), Котов, Сары дубал, Слесов чокулары (4240 

м) орун алган.  

Каравшин – бул чыныгы тажрыйбалуулардын 

аймагы, көпчүлүгү өзүнүн стилин көрсөтүү үчүн же 

дагы бир жаңы маршрутту ачуу үчүн келишет. Эреже 

болуп калгандай кандайдыр бир мелдеш жарышма-

лардын алкагында өткөрүлөт.  

Аймактагы көпчүлүк кызыктуу маршруттар, аз 

сандагы адамдар азыркы учурда бул районду өзгөчө-

лөнтүп келет. Бул жерге тик учак менен же жөө же-

түүгө болот. Негизинен жол Баткенден башталып Во-

рух кыштагына (Тажикстан) чейин келет. Андан бери 

жогору карай оор жүктөр бар болсо, жүк ташуучу 

транспорт жалдаса болот. Ворухтан базалык лагерге 



 

 

 

 

НАУКА, НОВЫЕ ТЕХНОЛОГИИ И ИННОВАЦИИ КЫРГЫЗСТАНА, № 4, 2020 

  

186 

 

 

 

 

DOI:10.26104/NNTIK.2019.45.557 

чейинки аралык 50 км же бир жарым күндүк жол. 

Жолдун көпчүлүк бөлүгүн күнгө күйгөн Каравшин 

капчыгайы ээлейт. Андан соң Жапай суусунун бою 

менен өрүк бакчасын артка таштап, ээн калган таш 

үйлөрдөн өтүп, тандалган чокуларга жараша, жапжа-

шыл көк жайсаңга бөлөнгөн Карасуу же Аксуу кап-

чыгайына келип түшсө болот. 

5. Ай-Көл көлү. Ай-Көл – бул Баткен облусун-

дагы Саркент улуттук паркынын карамагындагы эң 

чоң тоо көлү. Бул көл өлкөнүн батышынын эң четки 

тарабында, Памир-Алай тоо системасына кирген Тур-

кестан тоо кыркаларында жайгашкан. Ай түрүндөгү 

формасынан улам Ай-Көл деген аталышты алган. Ал 

3000 метр бийиктикте, 0,82 кв км аянтты ээлеп жатат 

жана бул жерге жетүү оңой эмес. Себеби көлдүн теге-

регин тик жарлуу аскалар курчап турат, мындан улам 

көлдү көрүү үчүн ага жакын ашууларга чыгуу керек 

же түштүгүндөгү суу куймаларынын жантайыңкы та-

рабынан көрүүгө болот.  

Жай мезгилинде эки куймасынан улам көлдүн 

деңгээли көтөрүлөт, ал эми кышкысын төмөндөйт.  

Ай-Көл көлү жаратылыштын кол жеткис кой-

нунда жайгашкан, эң кооз көрүнүшү менен туткундап 

алган табияттын чыныгы байлыгы. Көлдүн сулуулу-

гуна суктануу үчүн апрель айынан сентябрь айына 

чейинки мезгил ылайыктуу, себеби марттан октябрга 

чейинки аралыкта көлдүн бетин күмүш түстүү муз 

каптап калат. Дүйнөдө бийик тоонун кучагына жа-

шынган, адам колу тийбеген мындай кооздукту көр-

гөндөр аз болсо керек. Адам баласына анчейин бай-

калбаган, дүйнөдөн обочолонгон бул жер күчтүү 

энергетикага бай. 

